
শ্রেষ্ঠ কবিতা

১৬৫




সেই সে সুদূর অতীত হতে বর্তমানের কাল—

মোদের বিরাট কীর্তি-চাকা ঘুরছে সুবিশাল।

আমরা ছেলে, তোমরা মেয়ে, অনেক ব্যবধান,

যুগে যুগে আমরা চালাই বিরাট অভিযান।

অখ্যাত আর অজ্ঞাত দেশ মোদের আবিষ্কার,

বিশাল মরু, বিরাট পাহাড় আমরা যে হই পার।

নিবিড় গভীর অরণ্যে যাই, মরণকে নাই ভয়,

প্রাণের অতুল সাহস দিয়ে বিশ্ব করি জয়।

মরুর দেশে, মেরুর দেশে আমরা চ’লে যাই,

সিন্ধু-তলের রহস্যেরও আভাস মোরা পাই।

শিল্প এবং সাহিত্যেতে মোদের জুড়ি কই?

বিজ্ঞানে ও জ্ঞানে মোরা সবার প্রধান হই।

বর্তমানের এ সভ্যতায় আমরা সবাই মূল,

আমরা ভাঙি, আমরা গড়ি—নাই যে তাতে ভুল।

তোমরা মেয়ে, বিশ্ব ছেয়ে তোমরা কর বাস,

তোমরা কোনো কাজেই লাগো করি না বিশ্বাস।

তোমরা ভীরু গো-বেচারী, নেহাৎ বলহীন,

আমাদেরই অধীন হয়ে কাটাও চিরদিন।

আমরা ছাড়া তোমরা অচল, একান্ত দুর্বল,

রান্না এবং কান্না ছাড়া নাই কিছু সম্বল।





মেয়ে






সত্যি বটে আমরা মেয়ে, তুচ্ছ তবু নই,

যুগে যুগে আমরা সবার শ্রদ্ধা কেড়ে লই।

মেয়ের জাতি, মায়ের জাতি, দেবীর জাতি আর—

আমরা আছি তাইতো আজো চলেছে সংসার।

মোদের খাটো করতে গেলে তোমরা খাটো হও,

মিথ্যে অপমানের বোঝ নিজের কাঁধে বও।

